
Монгол Улсын Их Хурлын 2010 оны намрын ээлжит чуулганы Хууль зүйн байнгын хорооны 11 дүгээр сарын 10-ны өдөр /Лхагва гариг/-ийн хуралдаан  10 цаг 05  минутад Төрийн ордны “А” танхимд эхлэв.

Байнгын хорооны дарга, УИХ-ын гишүүн  Б.Бат-Эрдэнэ ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 20 гишүүнээс 15 гишүүн ирж, 75.0 хувийн ирцтэй байв. Үүнд:

Чөлөөтэй: Х.Баттулга, С.Баяр, Д.Оюунхорол, Ж.Энхбаяр.

Өвчтэй: Ж.Сүхбаатар.

Нэг. Хүний эрхийн Үндэсний комиссын гишүүнээс чөлөөлөх, томилох  тухай
Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Хууль зүйн байнгын хорооны зөвлөх С.Энхбаяр, референт Г.Нямдэлгэр нарын бүрэлдэхүүнтэй ажлын хэсэг байлцав.

Хууль зүйн байнгын хорооны дарга, УИХ-ын гишүүн Б.Бат-Эрдэнэ Хүний эрхийн Үндэсний комиссын гишүүнд нэр дэвшигч Ж.Бямбадоржийн талаар танилцуулав.

Б.Бат-Эрдэнэ: 1. Д.Солонгыг Хүний эрхийн Үндэсний комиссын даргын үүрэгт ажлаас чөлөөлөх саналыг дэмжиж байгаа гишүүд гараа өргөнө үү.

Зөвшөөрсөн

12

Татгалзсан

0

Бүгд


12

Гишүүдийн олонхийн саналаар дэмжигдлээ.

2.Д.Солонгыг Хүний эрхийн Үндэсний комиссын гишүүнээс чөлөөлөх саналыг дэмжье.

Зөвшөөрсөн

11

Татгалзсан

1

Бүгд


12

Гишүүдийн олонхийн саналаар дэмжигдлээ.

3.Ж.Бямбадоржийг Хүний эрхийн Үндэсний комиссын гишүүнд нэр дэвшүүлэх саналыг дэмжье.

Зөвшөөрсөн

12

Татгалзсан

1

Бүгд


12

Гишүүдийн олонхийн саналаар дэмжигдлээ.

Уг асуудлыг 10 цаг 10 минутад хэлэлцэж дуусав.

Хоёр. Улсын Ерөнхий прокурорын орлогчоор Ц.Бямбацогтыг томилох тухай Монгол Улсын Ерөнхийлөгчийн саналыг зөвшилцөх тухай
Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын дарга Д.Баттулга, Ерөнхийлөгчийн хуулийн бодлогын шадар туслах Г.Эрдэнэбат, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Хууль зүйн байнгын хорооны зөвлөх С.Энхбаяр, референт Б.Хонгорзул нарын бүрэлдэхүүнтэй ажлын хэсэг байлцав.

Нэр дэвшигчийн талаарх танилцуулгыг Монгол Улсын Ерөнхийлөгчийн Тамгын газрын дарга Д.Баттулга танилцуулав.

Хэлэлцэж буй асуудалтай холбогдуулан УИХ-ын гишүүн Д.Лүндээжанцан санал хэлэв.

Б.Бат-Эрдэнэ: -Монгол Улсын Ерөнхийлөгчөөс Улсын Ерөнхий прокурорын орлогчоор Ц.Бямбацогтыг томилох тухай зөвшилцөх саналыг дэмжье.

Зөвшөөрсөн

12

Татгалзсан

0

Бүгд


12

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Одбаяр УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 20 минутад хэлэлцэж дуусав.

Гурав.  Үндсэн хуулийн цэцийн гишүүнд  П.Очирбатыг нэр дэвшүүлэх тухай
УИХ-ын дарга Д.Дэмбэрэл  Үндсэн хуулийн цэцийн гишүүнээр ажиллаж байсан П.Очирбатыг дахин нэр дэвшүүлэх талаар танилцуулав.

Нэр дэвшигчтэй холбогдуулан УИХ-ын гишүүдээс  асуух асуулт гараагүй.

Хэлэлцэж буй асуудалтай холбогдуулан УИХ-ын гишүүн Д.Лүндээжанцан үг хэлэв.

Б.Бат-Эрдэнэ: -Үндсэн хуулийн цэцийн гишүүнд нэр дэвшиж байгаа П.Очирбатыг дэмжье.

Зөвшөөрсөн

12

Татгалзсан

1

Бүгд


13

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Б.Бат-Эрдэнэ УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 45 минутад хэлэлцэж дуусав.

Дөрөв. Хүний эрхийн Үндэсний комиссын даргад Ж.Бямбадоржийг нэр дэвшүүлэх тухай асуудал.

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Хууль зүйн байнгын хорооны зөвлөх С.Энхбаяр, референт Г.Нямдэлгэр нарын бүрэлдэхүүнтэй ажлын хэсэг байлцав.

Хүний эрхийн Үндэсний комиссын даргад Ж.Бямбадоржийг нэр дэвшүүлэх талаар УИХ-ын дарга Д.Дэмбэрэл танилцуулав.

УИХ-ын гишүүн С.Эрдэнийн асуусан асуултад нэр дэвшигч Ж.Бямбадорж хариулж, тайлбар хийв.

УИХ-ын гишүүн Х.Тэмүүжин, З.Энхболд, Ц.Мөнх-Оргил нар Хүний эрхийн Үндэсний комиссын даргад нэр дэвшүүлэх асуудлын талаар үг хэлэв.


Хүний эрхийн Үндэсний комиссын даргад нэр дэвшүүлэх тухай асуудлыг УИХ-ын чуулганы нэгдсэн хуралдаанд оруулах нь зүйтэй гэж  тогтов.

Уг асуудлыг 10 цаг 55 минутад хэлэлцэж дуусав.

Тав. Монгол Улсын Их Хурлын 2010 оны 50 дугаар тогтоолын хавсралтын 1 дэх хэсэгт тавьсан Монгол Улсын Ерөнхийлөгчийн хоригийн тухай 

Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын дарга Д.Баттулга, Ерөнхийлөгчийн хуулийн бодлогын шадар туслах Г.Эрдэнэбат, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Хууль зүйн байнгын хорооны зөвлөх С.Энхбаяр, референт Б.Хонгорзул нарын бүрэлдэхүүнтэй ажлын хэсэг байлцав.

Монгол Улсын Ерөнхийлөгчийн Хоригийн талаар Ерөнхийлөгчийн Тамгын газрын дарга Д.Баттулга танилцуулав.

Танилцуулгатай холбогдуулан УИХ-ын гишүүн Д.Одбаярын асуусан асуултад Ерөнхийлөгчийн Тамгын газрын дарга Д.Баттулга хариулж, тайлбар хийв.

Хэлэлцэж буй асуудалтай холбогдуулан УИХ-ын гишүүн С.Эрдэнэ, Д.Лүндээжанцан нар санал хэлэв.

Б.Бат-Эрдэнэ: -УИХ-ын 2010 оны 10 дугаар сарын 21-ний өдрийн 50 дугаар тогтоолын хавсралтын 1 дэх хэсгийн 1-д хамаарах хэсэгт тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн саналыг дэмжиж байгаа гишүүд саналаа өгнө үү.

Зөвшөөрсөн

4

Татгалзсан

8

Бүгд


12

Гишүүдийн олонхийн саналаар  дэмжигдсэнгүй.

Хуралдаан 11 цаг 00  минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА






Б.БАТ-ЭРДЭНЭ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Б.БАТГЭРЭЛ


УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ ХУУЛЬ ЗҮЙН
 БАЙНГЫН ХОРООНЫ 11 Д¯ÃÝÝР САРЫН 10-НЫ ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 05 минутад эхлэв.

Б.Бат-Эрдэнэ: -Байнгын хорооны гишүүдийн ирц бүрдсэн тул Хууль зүйн байнгын хорооны 2010 оны 11 дүгээр сарын 10-ны өдрийн хуралдаан нээснийг мэдэгдье.

Байнгын хорооны хуралдаанаар хэлэлцүүлэх асуудлыг танилцуулъя.

1.Хүний эрхийн Үндэсний комиссын гишүүнд нэр дэвшүүлэх тухай
2.Үндсэн хуулийн цэцийн гишүүдийн томилох тухай 

3.Улсын Ерөнхий прокурорын орлогчийн томилох тухай саналыг зөвшилцөх тухай
4.Шүүхийн Ерөнхий зөвлөлийн гишүүдийн томилох тухай асуудал.

5.Бусад асуудлын хүрээнд Монгол Улсын Их Хурлын 2010 оны 50 дугаар тогтоолын хавсралтын 1 дэх хэсэгт тавьсан Монгол Улсын Ерөнхийлөгчийн хоригийн тухай хэлэлцэнэ.

Хэлэлцэх асуудалтай холбогдуулан санал хэлэх гишүүн байна уу?

З.Энхболд: -Урт настай Авлигатай тэмцэх газрын тухай хэлэлцэхгүй юмуу?

Б.Бат-Эрдэнэ: -Өнөөдөр оруулаагүй байна. Хэлэлцэнэ, тэрийг ер нь шахаад байгаа шүү дээ.

З.Энхболд: -Үндсэн хууль зөрчсөн Байнгын хорооны тогтоол чуулган руу орохгүй шүү дээ. Хамгийн сүүлд нь хэлэлцэх санал гаргаж байна.

Б.Бат-Эрдэнэ: -З.Энхболд гишүүний гаргасан саналын дагуу хэлэлцэх асуудалдаа Авлигатай тэмцэх газрын асуудлыг оруулъя. Байнгын хороо хоёр удаа хуралдсан, Их Хурал шийдээ гаргаад явбал яасан юм бол?

З.Энхболд: -Хууль зөрчсөн Байнгын хорооны шийдвэрийг чуулган руу оруулж болохгүй шүү дээ. Байнгын хорооны даргад хуульд нийцээгүй шийдвэрийг гаргахгүй байх үүрэг байгаа шүү дээ.

Б.Бат-Эрдэнэ: -З.Энхболд гишүүн “бусад” асуудлын хүрээнд Авлигатай тэмцэх газрын асуудлыг дахин Байнгын хороогоор авч үзье гэсэн санал гаргаж байна. Санал хураалгая.

Хэлэлцэх асуудлын дараалалд оруулах саналыг дэмжиж байгаа гишүүд гараа өргөнө үү. 

Зөвшөөрсөн

5

Татгалзсан

6

Бүгд


11

Гишүүдийн олонхийн саналаар дэмжигдсэнгүй.

Нэг. Хүний эрхийн Үндэсний комиссын гишүүнд Хууль зүйн байнгын хорооноос нэр дэвшүүлэх тухай асуудал.

Монгол Улсын Хүний эрхийн Үндэсний комиссын тухай хуулийн 5.1-д комиссын гишүүнд нэр дэвшигчийн нэрийг Ерөнхийлөгч, УИХ-ын Хууль зүйн байнгын хороо, Улсын Дээд шүүхийн саналыг үндэслэн УИХ-ын даргад мэдүүлнэ гэсэн заалтын дагуу Хууль зүйн байнгын хороо Хүний эрхийн Үндэсний комиссын гишүүнд нэр дэвшүүлж, саналаа УИХ-ын даргад албан бичгээр хүргүүлнэ.

Хууль зүйн байнгын хорооноос Хүний эрхийн Үндэсний комиссын гишүүнд нэр дэвшиж байгаа хүнийг танилцуулъя.

Байнгын хорооноос Жамсрангийн Бямбадоржийг дэвшүүлж байгаа. Ж.Бямбадорж 1954 онд Ховд аймгийн Дарви суманд төрсөн. 1972 онд Ховд аймгийн төвийн 10 жилийн дунд сургууль, 1975 онд Улаанбаатар хотын Хууль цаазын дунд сургууль, 1985 онд ОХУ-ын Москва хотын Улсын их сургуулийг хуульч мэргэжлээр тус тус төгссөн. Хууль зүйн ухааны доктор, профессор цолтой.

1975-1979 онд Төв аймгийн Ардын Депутатуудын Хурлын Гүйцэтгэх захиргааны Зохион зааварлах хэлтэст зохион байгуулагч, 1985-1991 онд МАХН-ын Төв Хорооны дэргэдэх Намын дээд сургуульд багш, 1991-1992 онд Улс төрийн дээд сургууль, Төр, нийгэм судлалын академид багш,  1992 онд Улсын Бага Хурлын гишүүн, 1992-1994 онд УИХ-ын гишүүн, УИХ-ын дэд дарга, 2004-2005 онд Үндсэн хуулийн цэцийн гишүүнээр, 2005-2010 онд Үндсэн хуулийн цэцийн даргаар тус тус ажилласан байна.

Ж.Бямбадорж нэр дэвшигчийн талаар гишүүдэд тараасан байгаа.

Ж.Бямбадорж нэр дэвшигчээс асуух асуулттай гишүүн байна уу?

-Алга байна.

Нэр дэвшигчтэй холбогдуулж санал хэлэх гишүүн байна уу?

-Алга байна.

Хоёр. Улсын Ерөнхий прокурорын орлогчийн томилох тухай Монгол Улсын Ерөнхийлөгчийн саналыг зөвшилцөх тухай
Нэр дэвшигчийн талаарх танилцуулгыг Монгол Улсын Ерөнхийлөгчийн Тамгын газрын дарга Д.Баттулга танилцуулна.

Д.Баттулга даргыг урьж байна. Нэр дэвшигчийн талаарх танилцуулга, хуулийн лавлагааг гишүүдэд тараасан байгаа.

Д.Баттулга: -Их Хурлын эрхэм гишүүд та бүхний энэ өдрийн амар, амгаланг айлтгая.

Монгол Улсын Үндсэн хуулийн 56 дугаар зүйлийн 2, Монгол Улсын Ерөнхийлөгчийн тухай хуулийн 12 дугаар зүйлийн 17, Прокурорын байгууллагын тухай хуулийн 9 дүгээр зүйлийн 9.3 дахь хэсэгт заасны дагуу Улсын Ерөнхий прокурорын саналыг үндэслэн Цэндсүрэнгийн Бямбацогтыг Улсын Ерөнхий прокурорын орлогчоор томилох тухай зөвшилцөхөөр танилцуулж байна.

Ц.Бямбацогт нь 1958 онд Улаанбаатар хотод төрсөн, 52 настай, эхнэр, хүүхдийн хамт амьдардаг.

1976 онд Нийслэлийн 23 дугаар дунд сургууль, 1981 онд хуучнаар ЗХУ-ын Ташкентын Их сургууль, 2002 онд МУИС-ийг тус тус төгссөн. Хуульч, хууль зүйн магистр зэрэгтэй, орос, англи хэлний мэдлэгтэй.

Ажил байдлын тодорхойлолтыг товч дурдвал Ц.Бямбацогт нь 1981-1982 онд Шүүх яамны хууль боловсруулах, системчлэх хэлтэст мэргэжилтэн, 1982-1986 онд Олон улсын геологийн экспедицийн хуулийн зөвлөх, бүрэн эрхт төлөөлөгчийн нарийн бичгийн дарга, 1986-1988 онд Геологийн яаманд хуулийн зөвлөх, гадаад харилцааны мэргэжилтэн, 1988-1993 онд Сүхбаатар дүүргийн прокурорын газарт хяналтын прокурор, 1993-1994 онд Улаанбаатар хотын Прокурорын газарт хяналтын прокурор, 1995-1997 онд  Баянгол дүүргийн Прокурорын газарт ахлах прокурор, 1997-2001 онд Улсын Ерөнхий прокурорын газарт хяналтын прокурор, 2001-2009 онд Иргэний бүртгэл мэдээллийн улсын төвд хяналт шалгалтын хэлтсийн дарга, 2009 оноос одоог хүртэл Улсын бүртгэлийн ерөнхий газрын орлогч даргаар ажиллаж байгаа.

Хөдөлмөрийн хүндэт медаль, Хууль зүйн албаны тэргүүний ажилтан, Төрийн албаны тэргүүний ажилтан цол тэмдгээр шагнагдаж байсан.

Ц.Бямбацогт нь прокурорын байгууллагын тухай хуулийн 39.3 дахь хэсэгт заасан тодорхой шаардлагуудыг хангаж байгаа тул түүний ажил хэргийн чадвар, мэргэжил, төрийн албаны туршлага, ёс зүйн байдал, Прокурорын байгууллагад олон жил үр бүтээлтэй ажиллаж байсан зэргийг харгалзан Ерөнхий прокурорын саналыг үндэслэн Улсын Ерөнхий прокурорын орлогчоор томилох саналтай байна. Иймд Ц.Бямбацогтыг Ерөнхий прокурорын орлогчоор томилох асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Б.Бат-Эрдэнэ: -Д.Баттулга даргад баярлалаа. Ажлын хэсгийн гишүүдийг танилцуулъя.

Монгол Улсын Ерөнхийлөгчийн Тамгын газрын дарга Д.Баттулга, Монгол Улсын Ерөнхийлөгчийн хуулийн бодлогын шадар туслах Г.Эрдэнэбат, Ц.Бямбацогт Улсын Ерөнхий прокурорын орлогчийн албан тушаалд нэр дэвшигч хүмүүс ирсэн байна.

Нэр дэвшигчээс асуулт асуух гишүүд байна уу?

-Алга байна.

Үг хэлэх гишүүн байна уу?

Д.Лүндээжанцан: -Прокурорын орлогч хэрэг бүртгэлт, мөрдөн байцаалт эрхэлсэн орлогч, гүйцэтгэх ажил эрхэлсэн орлогч гээд хоёр орлогч байдаг байх. Прокурорын байгууллагын хуулийг батлах болон сүүлийн үед прокурорын үйл ажиллагаа, шүүх эрх мэдлийн байгууллагуудын үйл ажиллагаатай холбоотой асуудал өргөн яригдаж байна.

Манай Эрүүгийн байцаан шийтгэх хуулиар прокурорын байгууллага, ялангуяа прокуроруудын хэрэг бүртгэлт, мөрдөн байцаалт, үйл ажиллагаанд тавих хяналт, дээр нь төрийн өмнөөс яллах дүгнэлт бичих энэ бүх үйл ажиллагаатай холбоотой нэлээн их зохицуулалтуудыг хийж өгсөн. 2001 оноос хойш өөр салбарт ажиллаж байгаа юм байна. Өмнөх эрх зүйн орчноос нэлээд өөрчлөлт гарсан гэдгийг шинээр томилогдох прокурор анхааралдаа авч байгаа байх гэж бодож байна. 

Бид 21 дүгээр зуунд амьдарч байна. Мэдээж хэрэг, гэмт хэрэгтэй тэмцэх ажил бол прокурорын байгууллагын үндсэн ажил. Дээр нь хүний эрх, 21 дүгээр зуунд иргэний ардчилсан нийгэм байгуулж байгаа үед бас хоёр тийш туйлшрах хандлага аль, аль талаасаа гэмт хэрэгтний толгойг илэхгүй байх асуудал том шаардлага, шударга ёсны шаардлага байдаг.

Нөгөө талаас хүн гүтгэхгүй, хэлмэгдүүлэхгүй байх шаардлага гэсэн хоёр том асуудлын дунд үнэний дэнс болох, шударга ёсны дэнс болох энэ том хариуцлагатай ажил юм. Энэ хариуцлагатай ажилд хууль эрх зүйн өндөр мэдлэг, нягт нямбай ажиллагаа, шударга ноён нуруу маш чухал. Энэ бүхнийг ойлгож, итгэл үнэмшлээ болгох. Өмнө нь ч ингэж ажиллаж ирсэн байх, цаашид ингэж ажиллана гэж бид итгэж байна. Энэ бол хууль зүйн том үүрэг, хариуцлагатай эрх зүйн нарийн зохицуулалттай асуудал байдаг учраас энэ үүргийг биелүүлэх байх гэж найдаж байгаагаа хэлье.

Б.Бат-Эрдэнэ: -Гишүүдэд баярлалаа. Санал хураалт явуулъя.

Монгол Улсын Ерөнхийлөгчөөс Улсын Ерөнхий прокурорын орлогчоор Ц.Бямбацогтыг томилох тухай асуудлыг зөвшилцөхөөр ирүүлсэн саналыг дэмжье гэсэн томъёоллоор санал хураалт явуулъя.

Дэмжиж  байгаа гишүүд саналаа өгнө үү.

Гишүүдийн олонхийн саналаар дэмжигдлээ.

Байнгын хорооны гарах санал, дүгнэлтийг УИХ-ын гишүүн Д.Одбаяр УИХ-ын чуулганы нэгдсэн хуралдаанд танилцуулахаар тогтов.

Гурав.  Үндсэн хуулийн цэцийн гишүүнд нэр дэвшүүлэх тухай
Үндсэн хуулийн цэцийн тухай хуулийн 3.2-т заасны дагуу УИХ-ын дарга Төрийн байгуулалтын байнгын хорооны санал, дүгнэлтийг харгалзан захирамж гаргах.

Захирамж гарган нэр дэвшигчийн талаарх танилцуулгыг УИХ-ын дарга Д.Дэмбэрэл танилцуулна.

Д.Дэмбэрэл: -Үндсэн хуулийн цэцийн гишүүнээр ажиллаж байсан Пунсалмаагийн Очирбатын бүрэн эрхийн хугацаа дууссан. Үүнтэй холбогдуулан Төрийн байгуулалтын байнгын хороо 2010 оны 10 дугаар сарын 26-ны өдөр Пунсалмаа овогтой Очирбатын нэрийг Үндсэн хуулийн цэцийн гишүүнд дахин дэвшүүлэх санал ирүүлсэн. Энэ саналыг үндэслэн би хуулийн дагуу УИХ-ын даргын захирамж гаргасан.

П.Очирбатыг Үндсэн хуулийн цэцийн гишүүнээр томилуулахаар санал болгож байна. Энэ саналыг Байнгын хороо хэлэлцэж, дүгнэлтээ гаргаж өгнө үү гэж хүсэж байна. Баярлалаа.

Б.Бат-Эрдэнэ: -Нэр дэвшүүлсэн байгууллага болон нэр дэвшигчээс асуулт асуух гишүүн байна уу?

-Алга байна.

Хэлэлцэж буй асуудалтай холбогдуулж үг хэлэх гишүүн байна уу?

Д.Лүндээжанцан: -Баярлалаа. Төрийн байгуулалтын байнгын хороон дээр бид хангалттай ярьсан. Гэхдээ бас Хууль зүйн байнгын хороон дээр ярихад Үндсэн хуулийн цэц гэдэг манай Үндсэн хуулийн хяналтын байгууллага бол Үндсэн хуулийн гол манаач, гол баталгаа.

Энэ хугацаанд Үндсэн хууль өөрөө нийгмийн тогтвортой байдлын гол баталгаа болж, үйлчилж ирлээ. Дээр нь Үндсэн хууль өөрөө тогтвортой байж гэмээж нь улс орны хөгжил тогтвортой байна. Мөн Үндсэн хуулинд нэмэлт, өөрчлөлт оруулах журмын хуулийг Их Хурлаар хэлэлцэх гэж байна. Энэ хуулийг бид баталж гаргаснаар цаашид 20 шахам жил үйлчилж байгаа Үндсэн хуулийнхаа зарим зохицуулалтыг  боловсронгуй болгох асуудал яригдана. Энэ хүрээнд бид бүгдийг Үндсэн хуулийнхаа хүрээнд хэрэгжүүлэх нь ойлгомжтой. Энэ нөхцөл байдлуудад өнөөгийн манай нөхцөл байдал, нийгмийг аль болохоор  тогтворгүйжүүлэх, засаглалын чадамжийг үгүйсгэх асуудлууд удаа дараа гарч ирж байгаа нь нууц биш ээ.

Ийм учраас Үндсэн хуулийн цэц гэдэг энэ том институт нийгмийн тогтвортой байдлын төлөө зогсоход П.Очирбат гэдэг хүний Монгол Улсын төрийн тэргүүн, Үндсэн хуулийг боловсруулах комиссын даргаар ажилласан хүний, батлуулсан хүний үүрэг, роль, тулах чанар, ноён нуруу, эр хар сур шиг хат суусан байдал маш чухал юм гэж бид ойлгож байгаа. Үндсэн хуулийн цэц маань энэ түүхэн үед үүрэг хариуцлагаа нэр төртэй биелүүлнэ гэдэгт итгэж байна. Ингээд дэмжиж байна.

Б.Бат-Эрдэнэ: -Баярлалаа. Санал хураалт явуулъя.

Үндсэн хуулийн цэцийн гишүүнд нэр дэвшиж байгаа П.Очирбатыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооны санал, дүгнэлтийг УИХ-ын гишүүн Б.Бат-Эрдэнэ УИХ-ын чуулганы нэгдсэн хуралдаанд танилцуулахаар тогтов.

Дөрөв. Хүний эрхийн Үндэсний комиссын даргад нэр дэвшүүлэх тухай асуудал.

Хүний эрхийн Үндэсний комиссын даргад нэр дэвшүүлэх талаар УИХ-ын дарга Д.Дэмбэрэл танилцуулна.

Д.Дэмбэрэл: -Сая Байнгын хорооны хурлаар Хүний эрхийн Үндэсний комиссын гишүүнээр Ж.Бямбадоржийг та бүхэн томилуулахаар нэр дэвшүүлсэн. Энэ талаар сая надад албан бичгээр мэдэгдлээ. Үүнтэй холбогдуулан би Байнгын хороонд Хүний эрхийн Үндэсний комиссын даргаар Ж.Бямбадоржийг томилуулах саналыг хуулийн дагуу оруулж байна.

Монгол Улсын Хүний эрхийн Үндэсний комиссын тухай хуулийн 5 дугаар зүйлийн 5.4-д заасны дагуу уг асуудлыг хэлэлцэн шийдвэрлэж өгөхийг Байнгын хорооноос хүсэж байна. Анкет, материалыг тараасан.

Байнгын хороо Хүний эрхийн Үндэсний комиссын даргад нэр дэвшүүлсэн тухайд  дүгнэлт гаргах юм.

Х.Тэмүүжин гишүүн асууя.

Х.Тэмүүжин: -Эхлээд Ж.Бямбадорж нь Хүний эрхийн Үндэсний комиссын гишүүн албан ёсоор болчихсоны дараа гишүүнээс нь даргыг нь томилох асуудал орж ирэх ёстой юм биш үү? Одоо Байнгын хороон дээр л дэмжигдээд явлаа. Албан ёсоор гишүүн болж амжаагүй хүнийг бид энд “дарга”-д дэвшүүлээд явах нь зохимжгүй бөгөөд процессын алдаа болчихлоо. Одоо гишүүн биш байгаа шүү дээ. “Гишүүдийн дотроос даргыг нь сонгоно” гээд хуулинд байгаа. Тийм учраас албан ёсоор гишүүн болоогүй байгаа хүнийг одоо даргаар дэвшүүлэх ямар ч боломжгүй.

Д.Дэмбэрэл: -Энэ процедурын асуудал юм. УИХ дээр эхлээд Ж.Бямбадоржийг гишүүн болгосны тогтоол батлагдсаны дараа мөн Байнгын хорооны дүгнэлт яригдана. Тийм учраас тэнд боломжтой, урьд нь ийм жишгээр явж байсан юм билээ. Сая та нар надад хуулийн дагуу санал болгосон. Хуулийн дагуу санал болгосон хүнээ Байнгын хороог үдээс хойш дахин хуралдуулъя гэвэл болно. Би сая бичгээ авчихлаа. Тэгээд харин нэрийг нь дэвшүүллээ. Ингэхээр зэрэгцсэн санал явж байна.

УИХ дээр ороод эхлээд Ж.Бямбадоржийг эхлээд Хүний эрхийн комиссын гишүүнээр баталсан тогтоол, үүний дараа Байнгын хороо дахин энэ асуудалд дүгнэлтээ уншиж ярилцах юм.

Х.Тэмүүжин: -УИХ дээр жишээлбэл, батлагдаагүй нөхцөлд Байнгын хорооны энэ шийдвэр хүчингүй болчихно шүү дээ.

Д.Дэмбэрэл: -Тэгвэл яриад дахин эхэлнэ.

Х.Тэмүүжин: -Тийм болохоор процессын хувьд

Д.Дэмбэрэл: - Үүнийг манай хуульчид хуулийн талаасаа процедурын алдаа алга, параллель явж байгаа асуудал нь хүний эргэлзээ төрүүлж болох юм гэж ярьж байгаа. Урьд нь дарга, гишүүдийг нь нэг хуралдаанаар хэлэлцээд явж байсан жишигтэй юм билээ.

Б.Бат-Эрдэнэ: -С.Эрдэнэ гишүүн асууя.

С.Эрдэнэ: -Би сая яг энэ талаар асуух гэж байсан юм. Сая Х.Тэмүүжин гишүүн асуучихлаа.

Дээр нь Ж.Бямбадоржийн Үндсэн хуулийн цэцийн асуудал юу болж байгаа вэ? Энэ асуудлыг тодруулж өгөөч.

Хоёрдугаарт, Ж.Бямбадорж гуайгаас асуух нэг зүйл байна. Хүний эрхийн асуудал Монгол оронд сүүлийн жилүүдэд нэлээн ноцтой хэмжээнд тавигдаж байгаа. Ялангуяа 2008 оны 7 дугаар сарын 01-ний сонгуулийн будлиантай холбоотой асуудлууд, саяхан хамгийн сүүлд гэхэд хүн хулгайлсан асуудал яригдаад, өнөөдөр төрийн өндөр албан тушаалтан гадаад улс, оронд хоригдоод байж байна.

Үүнтэй холбоотой, шүүхээр хилс шийтгэгдэж байгаа хүмүүс, прокурор, мөрдөн шалгах ажлын явцад хэлмэгдэж байгаа Монголын иргэдийн эрхийг хамгаалах асуудал маш сул байгаа. Жишээлбэл, өмгөөлөгч, шүүх, прокурорын төвшинд хуйвалдаан бий болчихсон, бүлэг бий болчихсон. Бие биендээ захиалгатайгаар хүнийг зохион байгуулалттайгаар хэлмэгдүүлдэг, тэр дундаас нь авилга авдаг ийм асуудлууд газар авчихсан ийм л төвшинд та өнөөдөр энэ албанд очиж байна.

Та туршлагатай хуульч хүн. УИХ-д удаа дараа сонгогдож төр, хууль тогтоогчоор ажиллаж байсан, Үндсэн хуулийг сахих, хамгаалах байгууллагыг толгойлж ажиллаж байлаа. 

Өнөөдөр та бүр илүү, хүний эрхийг хамгаалах байгууллагад очиж байна. Таны хувьд сүүлийн хувьд зөрчилдөөд байгаа хүний эрхийн асуудал дээр ямар байр суурь барьж ажиллах вэ? Та үнэхээр хүн гэдгийг, Монгол улсын иргэдийн эрхийн тал дээр та зогсож чадах уу? Эсвэл нөгөө л бахь байдгаараа 7 дугаар сарын 01-нд таван хүн буудаж, 700 гаруй хүнийг барьж хорьчихоод байхад хүний эрх зөрчигдөөгүй гэж таны өмнөх дарга мэдэгдэл хийгээд сууж байсан. Түүнтэй адилхан сууж байх уу гэдэг дээр та товч тодорхой хариулт өгөөч ээ гэж хүсмээр байна.

Б.Бат-Эрдэнэ: -Ж.Бямбадорж нэр дэвшигч хариулъя.

Ж.Бямбадорж: -Үндсэн хуулийн цэцийн гишүүний бүрэн эрхийн хугацаа энэ оны 9 дүгээр сарын 28-нд дууссан. Хуулийн дагуу Үндсэн хуулийн цэцийн гишүүнээр ажиллуулах уу, үгүй юу гэдгийг би шийддэггүй, Монгол Улсын Их Хурал шийддэг. Надад “Цэцийн гишүүнээр дахин томилох боломж алга байна” гэж хэлсэн. Би хүлээж авсан. Энэ бол хүлээж авахаас арга байхгүй. Харин намайг Хүний эрхийн Үндэсний комиссын гишүүн, даргын ажлыг санал болговол зөвшөөрөх үү гэсэн. Би нэгэнт төрийн байгууллагад төрийн байгууллагын даалгавраар өнөөдөр өдий хүртэл ажиллаж яваа. Би үүнийг зөвшөөрсөн.

Нэг талаар хүний эрхийн асуудал надад их ойрхон асуудал. Мэргэжлийн хувьд ч гэсэн, Үндсэн хуулийн эрх зүйн гол тулгуур нь хүний эрхийн асуудал байдаг. Энэ дээр суурилж миний мэргэжил. С.Эрдэнэ гишүүн өөрөө бас хуульч хүн, мэдэж байгаа байх. Би энэ чиглэлийн хуульч, эрдэм шинжилгээний ажил хийж ирсэн.

Нөгөө талаас энэ рүү нарийн орж ажиллаагүй учраас би одоо шууд хэлэхэд хэцүү. Надад юу байна вэ гэвэл би төрөөс даалгасан үүргийг өөрийнхөө боломжоор ямар ч гэсэн шударга, зохих ёсоор хийх юмсан гэж бодож ирсэн. Хэрвээ томилогдвол тэр л зарчмаараа ажиллана. Янз бүрийн ажил хийж явахад сайн, муу хэлүүлдэг. Өөрөө зорьж яваад, үнэхээр хууль тогтоомжид заасан эрх, үүргийг шударгаар биелүүлэхийн төлөө л ажилладаг, тэгж л ажиллана гэж бодож байгаа. Ер нь 7 дугаар сарын 01 шиг үйл явдал битгий болоосой гэж дотроо залбирч байна.

С.Эрдэнэ: -Би энэ дундаас ганц зүйлийг асууя. Тэр нь юу вэ гэвэл та төрийн үүрэг, даалгаврыг биелүүлнэ гэж яриад байна. Би бол эсрэгээрээ төрийн дарамтаас, төрийн дарангуйллаас иргэдийг хамгаалах тэр албан тушаалд очиж байна гэж хараад байгаа юм. Өөрөөр хэлбэл, төрийн машин гэдэг бол иргэдийн хувьд үнэхээр аймшгийн машин байдаг. Төр гэдэг бол дарангуйлал, хүчирхийллийн нэг хэлбэр байдаг. Төрийн хүчирхийллийн тэр машинаас иргэдээ хамгаалж чадах уу? Эсвэл 7 дугаар сарын 01 шиг ийм үйл явдал гаргуулахгүй байх тал дээр та ямар байр суурьтай ажиллах вэ гэж би асуугаад байгаа юм.

Ж.Бямбадорж: -Мэдээж хэрэг, Хүний эрхийн комисс бол даяаршиж байгаа дэлхийд хүний эрхийн асуудал “номер 1” л байгаа шүү дээ. Тусгайлсан байгууллага ийм байгууллага гаргаад, төрийн нэрийн өмнөөс ажиллаад, төрөөс иргэний эрх ашгийг хамгаалахад, төрийн байгууллага, албан тушаалтнаас иргэний эрх, эрх чөлөөнд ямар нэгэн саад тотгор учруулж байгаа байдлыг нэг ёсоороо соргогоор харж, зөрчлийг арилгуулахын тулд энэ байгууллагыг байгуулсан болохоор би яг хууль тогтоомжид заасны дагуу тэр талд нь шударгаар ажиллана гэдгийг л хэлээд багаа юм. Ер нь эртхэн л үүнийгээ хэлж байсан нь дээр. Цэцийн гишүүн болоход би ингэж байсан. Тэгээд янз бүрийн хаягтай явж байгаа. Заримдаа зөв байна, заримдаа буруу байна гэдэг. Гэхдээ дотроо би өөрөө өөрийнхөөрөө яваад, зургаан жилийн дараа бодоход миний ингэж явсан нь нэг ч алдсангүй шүү гэж бодож байгаа. Би ингэж ажиллана гэж бодож байгаа.

Б.Бат-Эрдэнэ: -Гишүүд асуулт асуулаа. Ерөнхийдөө өмнөх хоёр удаагийн Хүний эрхийн Үндэсний комиссын даргыг томилох асуудал яг ийм процедураар явсан юм билээ. Гэхдээ сая Х.Тэмүүжин гишүүний хэлж байгаа асуудлыг гишүүд та нар тал, талаас нь үзээрэй. Монголын өмнөө барьдаг хуульчид Хууль зүйн байнгын хороонд ажиллаж байгаа шүү. Тал, талаас нь сайн үзээд, Хуулийн хэлтсийнхэн байна.

Х.Тэмүүжин: -Гишүүдийн дотроос гэж байгаа. Одоо бол гишүүн бус байгаа учраас.

З.Энхболд: -Би Х.Тэмүүжин гишүүний саналыг дэмжиж байна. Байнгын хороо чуулганыг нэр дэвшигчийг яг тэр чигээр нь батална гэдэг дээр шийдвэр гаргах гээд байна шүү дээ. Урьд нь хэзээ ч ийм практик байгаагүй шүү дээ. Хэрэв тийм практик байсан бол засах ёстой шүү дээ. Чуулган дээр яах юм гэдгийг хэн ч мэдэхгүй. Батлах ч үү, үгүй ч үү. Дарааллаараа бол баталсны дараа гишүүн болоод, гишүүн болсныхоо дараа хурлаа хийгээд даргаа сонгож ирэх л ёстой. 7 хоногийн наана, цаана юу болохгүй байгааг ойлгохгүй байна. Хуулиараа явсан нь дээр.

Б.Бат-Эрдэнэ: -Зүйтэй. Хуулийн хэлтсийн Д.Энхбат танилцуулъя.

Д.Энхбат: -Хүний эрхийн Үндэсний комиссын тухай хууль дээр процессын тэр асуудлууд байхгүй байгаа. Энд 5 дээр заасан нь, Хүний эрхийн комиссын гишүүнд нэр дэвшигчийг УИХ-ын Хууль зүйн байнгын хорооны саналыг үндэслэн УИХ-аас дэвшүүлж байгаа нэр дэвшигчийг УИХ-ын дарга бүрэн мэдүүлнэ гэж байгаа. Даргатай холбоотой ганцхан заалт байгаа. Энэ нь 5.6 дээр комиссын даргыг УИХ-ын даргын санал болгосноор комиссын гишүүдээс Их Хурал гурван жилийн хугацаагаар томилно гэж байгаа. Процессын хувьд УИХ-ын дарга Д.Дэмбэрэл тайлбарласан.

Х.Тэмүүжин: -Гишүүн болоогүй хүнийг даргаар оруулж байгаа учраас гишүүдээс нь оруулж ирэх.

Ц.Мөнх-Оргил: -З.Энхболд, Х.Тэмүүжин гишүүдийг дэмжиж байна. Д.Дэмбэрэл даргын оруулсан асуудлыг дараагийн хурлаараа оруулбал яасан юм бэ? Гишүүн болох асуудлыг Их Хурлын нэгдсэн хуралдаанаар шийдсэний дараа процедурын дагуу оруулж ирээд шийдэх саналтай байна.

Д.Дэмбэрэл: -Ж.Бямбадоржийг та нар хүний эрхийн комиссын гишүүн болгож байгаа юм байна. Тэнд очоод болох байх, би унахгүй байх гэж найдаж байна. Болох нь гарцаагүй учраас би нэрийг нь дэвшүүлнэ. Та нар дахин хуралдана биз. Гэхдээ ойлгомжтой процедураар. Бидний процедурын юм нарийн болсон юм билээ. Урьд нь тэгээд явсан юм байна, тэгээд явъя гэсэн юм.

Б.Бат-Эрдэнэ: -Санал хураагаад шийдээд явъя.

Гишүүд: -Дараагийн асуудалдаа оръё.

Б.Бат-Эрдэнэ: -За тэгвэл ойлгомжтой, дараагийн асуудал руугаа оръё. Одоо даргын асуудлыг хойшлуулаад явъя.

Монгол Улсын Их Хурлын 2010 оны 50 дугаар тогтоолын хавсралтын 1 дэх хэсэгт тавьсан Монгол Улсын Ерөнхийлөгчийн хоригийн тухай асуудлыг хэлэлцье.

Хоригийг Монгол Улсын Ерөнхийлөгчийн Тамгын газрын дарга Д.Баттулга танилцуулна.

Д.Баттулга: -Та бүхэнд Монгол Улсын Ерөнхийлөгч Үндсэн хуулийн 33.1.1, Монгол Улсын Ерөнхийлөгчийн тухай хуулийн 12.8, Монгол Улсын Их Хурлын чуулганы дэгийн тухай хуулийн 53.6 дахь хэсгийг үндэслэн УИХ-ын 2010 оны 10 дугаар сарын 21-ний өдрийн Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэх тухай 50 дугаар тогтоолын 1 дэх хэсгийн ТО-1-д хамаарах хэсгийг хүчингүй болгохоор хориг тавьсан байгаа.  Энэ бол Ерөнхийлөгч өөрийнхөө цалингийн нэмэгдэлд хориг тавьсан.

Гол шалтгаан нь Монгол Улсын иргэн, оюутан залуус Үндсэн хуулийн 16.5 дахь хэсэгт зааснаар “хуульд заасан тохиолдолд эд мөнгөний туслалцаа авах”, 7 дахь хэсэгт зааснаар “сурч боловсрох эрхтэй” байдаг. Оюутан, залуусын эдгээр эрхийг хангаж, хэрэгжүүлэх зорилгоор Ерөнхийлөгчийн санаачлан боловсруулсан “Дээд боловсролын санхүүжилт, суралцагсдын тэтгэлэг, тэтгэмж, нийгмийн баталгааны тухай” хуулийн төслийг  хэлэлцүүлэх асуудал Засгийн газрын байр сууринаас ихээхэн хойшилж байгаа. Оюутан, залуусын Тэтгэлэг, тэтгэмжийн хуулийг хэлэлцэн батлаагүй байхад Ерөнхийлөгчийн цалинг нэмэхээр Их Хурал шийдвэрлэсэн нь шударга бус тогтоох, иргэдээ ялгамжгүй үйлчлэх төрийн зорилгод нийцэхгүй байна.

Иймд оюутны цалин, тэтгэмжийн асуудлыг Ерөнхийлөгчийн цалинг нэмэгдүүлэхээс урьтаж УИХ шийдвэрлэх ёстой гэж Ерөнхийлөгч үзэж байгаа учраас Их Хурлын тогтоолд хориг тавьсан. Энэхүү хоригийг зохих хууль, журмын дагуу хэлэлцэн шийдвэрлэж өгөхийг хүсье.

Б.Бат-Эрдэнэ: -Дэгийн хуулийн дагуу Ерөнхийлөгчийн хоригтой холбогдуулж гишүүд асуулт асууна.

Д.Лүндээжанцан: -Төрийн байгуулалтын байнгын хороон дээр хангалттай ярьсан.

Б.Бат-Эрдэнэ: -Д.Одбаяр гишүүн асуулт асууя.

Д.Одбаяр: -Миний асуулт тэр юм. Хуулийн зохицуулалтын дэг дээр холбогдох Байнгын хороо хэлэлцдэг. Миний асуулт бол Төрийн байгуулалтын байнгын хороон дээр энэ асуудлыг хэлэлцээд, хэдэн хувиар, ямар шийдвэр гарсан бэ гэдгийг Б.Бат-Эрдэнэ даргаас асуух гэсэн юм.

Хоёрдугаарт нь, Д.Баттулга даргаас оюутны цалин, тэтгэмжийн асуудлыг гэж байна. Боловсролын тухай хууль юмуу, ямар хуулийн заалтын дагуу оюутны цалин, тэтгэмж гэдэг агуулгын хүрээнд ярьж байна вэ? Мөн 4 дүгээр обзац дотор “оюутан залуусын цалин, тэтгэлэг, тэтгэмж” гэж гурван янзын томъёолол орж ирээд, тэгсэн мөртлөө Ерөнхийлөгч маань өөрөө “оюутны цалин, тэтгэмжийн асуудлыг шийдтэл” гээд. Тэгэхээр “тэтгэлэг” гэдгийг та бүхэн ямар байдлаар ойлгож энэ асуудалд хандсан бэ? Оюутны цалин тэтгэмж гэдэг хуулийг ямар байдлаар хандаж, ойлгосон бэ гэсэн асуулт асууя.

Засгийн газрын үйл ажиллагааны хөтөлбөр дотор цалин тэтгэвэр, тэтгэмжийг гурав дахин нэмэгдүүлнэ гэсэн зорилт байгаа. Гэтэл Ерөнхийлөгч маань “оюутны тэтгэлэг” гэдэг томъёоллоор орж ирж байгаа юм. Тэгэхээр Засгийн газрын үйл ажиллагааны хөтөлбөр дотор заасан цалин, тэтгэвэр, тэтгэмж дээр оюутны тэтгэлгийг яаж холбож авч үзсэн бэ гэсэн асуудлууд гарч ирээд байгаа юм. /өөрийнх нь гарын үсэг зурсан/. Ерөнхийлөгчөөс болж өгвөл өөрөөс нь асуумаар байгаа юм л даа. Тааллаараа оролцдог учраас Тамгын газрынх нь даргаас асуух гэж байна.

Б.Бат-Эрдэнэ: -Тамгын газрын дарга Д.Баттулга асуултад хариулъя.

Д.Баттулга: -Оюутны цалин, тэтгэлэг, тэтгэмжийн талаар Ерөнхийлөгчийн санаачлан боловсруулсан хууль бэлэн болчихсон байгаа. Засгийн газраас санал авсан, одоо Их Хуралд өргөн барихад бэлэн байгаа. Энэ хуулиар Д.Одбаяр гишүүний саяын ярьсан асуудлууд бүгд шийдэгдэнэ гэж бодож байна. Оюутны цалингийн асуудлыг энэ боловсруулсан хууль дээрээ бүх оюутнууд тодорхой хэмжээний цалин авна, амьжиргааны баталгаажих доод төвшний 50 хувьтай тэнцэх хэмжээний. Оюутан гэдэг бол өөрөө хэдийгээр сурч боловсорч байгаа боловч энэ бол тодорхой хэмжээний хөдөлмөр эрхэлж байгаа. Энэ үүднээсээ бүх оюутан цалин авах ёстой гэсэн зарчмыг баримталж байгаа.

Тэтгэмжийн асуудал бол тухайн үед нь тодорхой, шаардлагатай үед нь тэтгэмж олгох асуудал яригддаг. Тэтгэлэг бол цалингаас гадуур тусгай тэтгэлгүүд, Ерөнхийлөгчийн тэтгэлэг байж болно, онц сурсан, сурлагын өндөр амжилт гаргасны тэтгэлэг байж болно. Мөн олон улсын тэмцээн, уралдаанд амжилт үзүүлсэн бол тодорхой шалтгааны тэтгэлэг байна. Тэтгэлгийн төрлүүд энэ хууль дээр олон байгаа. Эдгээр асуудлуудыг шийднэ гэж оруулсан байгаа.

Б.Бат-Эрдэнэ: -Баярлалаа. Д.Одбаяр гишүүний асуулттай холбогдуулж, Төрийн байгуулалтын байнгын хороо хэлэлцсэн байгаа. Холбогдох байнгын хороо санал нэгтэй, 100 хувийн саналаар хоригийг хүлээж авах боломжгүй гэсэн санал дэмжигдсэн байна. Монгол Улсын Ерөнхийлөгчийг цалинтай байлгах ёстой гэсэн санал.

Д.Баттулга: -Б.Бат-Эрдэнэ дарга аа, энд ойлголтын зөрүү байх шиг байна. Монгол Улсын Ерөнхийлөгч цалингаасаа татгалзаагүй. Ерөнхийлөгч цалингаа авна. Цалингийн нэмэгдлээс татгалзаж байгаа гэдгийг зөв ойлгоорой.

Б.Бат-Эрдэнэ: - Гишүүд асуулт асуулаа. Одоо үг хэлэх гишүүн байна уу?

С.Эрдэнэ: -Үүнийг янз бүрийн байдлаар ойлгоод байх шаардлагагүй юм. Өнөөдөр Ерөнхийлөгчийн өөрийнх нь мөрийн хөтөлбөрт байгаа. Оюутан, залуусыг цалин, тэтгэмжтэй болгоно гэсэн. 

Нэгдүгээрт, Ерөнхийлөгч өөрийнхөө мөрийн хөтөлбөрийн биелэлтийг хангах зорилгыг тодорхойлж байна.

Хоёрдугаарт, өнөөдөр нийгэмд чанартай боловсролын асуудал маш хурц тавигдаж байгаа. Ийм чанартай боловсролын төвшинд өнөөдөр их, дээд сургуулийн сургалтыг чанаржуулах, оюутны суралцах нөхцөлийг хангах, оюутнуудыг зөвхөн сурах хөдөлмөрт нь гол бодол, санааг нь төвлөрүүлэх  тэр үүднээс энэ алхмыг хийж байгааг би ойлгож байгаа.

Өнөөдөр нийслэл Улаанбаатар хот болоод бусад их, дээд сургууль байрлаж байгаа, үйл ажиллагаа явуулж байгаа хотуудад яадаг вэ гэвэл оюутнууд үндсэн сурах хөдөлмөрөөсөө хөндийрөөд, сургалтын хөтөлбөр, амьдрах зардлаа олохын тулд энд, тэндэхийн баар, ресторан, дэлгүүр хоршоо зэрэг хийж болохоор ямар л ажил байна вэ, тэр ажлыг хийж байгаа. Өглөө нь хичээлдээ яваад, үдээс хойш, орой нь янз бүрийн ажил хийгээд, тэр дотроос янз бүрийн гэмт хэргийн шинжтэй үйлдлүүдэд орооцолдон, биеэ үнэлэхээс эхлээд маш олон зөрчлүүдэд оюутнууд хамрагдаж байгаа. Энэ бүх нөхцөл, байдлыг арилгах, оюутны сурах нөхцөл, ялангуяа оюутны амьжиргааны баталгааг хангах үүднээс Ерөнхийлөгч ийм алхам хийж байна гэж би ойлгож байгаа. Энэ дээр манай Их Хурлын гишүүд ч гэсэн хүлээж аваад, Ерөнхийлөгчөөс өргөн барьж байгаа хуулийн төслийг яаралтай хэлэлцэн шийдвэрлээд, оюутнуудыг цалин, тэтгэмжтэй болгох асуудлыг Монголын төр шийдэх ёстой гэж ойлгож байна.

Уул уурхай, ашигт малтмалаас орж байгаа асар их баялаг, нөөц бий болж байна. Баялгийн хуваарилалтын асуудал дээр өнөөдөр шударга бус байна. Тэгвэл шударга болох бас нэг алхам бол Монголын ирээдүйг авч явах, Монголын ирээдүйг тодорхойлох оюутан, залуусынхаа цалин, тэтгэмжийн асуудал дээр бид гар сунгаж, нааштай хандах ёстой гэж би өөрийнхөө байр суурийг ингэж илэрхийлж байна. Тийм учраас Хууль зүйн байнгын хорооны гишүүддээ хандаж уриалахад Ерөнхийлөгчийн хоригийг хүлээж аваач ээ. Өргөн барих гэж байгаа хуулийн төслийг дэмжиж, шийдвэрлэж өгөөч ээ гэсэн уриалгыг та бүхэнд хэлэх гэсэн юм.

Д.Лүндээжанцан: -Төрийн байгуулалтын байнгын хороон дээр би хууль эрх зүйн үндэслэл талаас нь нэлээн дэлгэрэнгүй ярьсан. Оюутны цалин, тэтгэмж, тэтгэвэртэй холбоотой асуудлыг Их Хуралд өргөн барих гэж байгаа юм байна гэж ойлгож байна. Тэр асуудал ороод ирэхээр Нийгмийн бодлого, Төсвийн байнгын хороон дээр тал талаас нь маш сайн ярих байх.  Мэдээж, энэ асуудал бидний анхаарлын төвд байх асуудал. Тэрийг бид ойлгож байна. Харин цалингийн нэмэгдэл 30 хувиар нэмж байгаатай холбогдуулан авч үзэхээр энэ бол хуулийнхаа тухай анхааруулга гэдэг юмуу, ийм асуудлыг өргөн барьж байна шүү гэсэн дохио юм байна гэж бид ойлгож байгаа. 

Цалингийн хувьд Монгол Улсын Ерөнхийлөгч, УИХ-ын гишүүн төрийн албан тушаалтан улсын төсвөөс цалин авна гэж Үндсэн хуулинд заасан. Энэ цалин нь албан тушаалын үүрэг хариуцлага, эрх хэмжээ, шатлал, зэрэг дэвтэйгээ холбогдож  гарч ирдэг.

Манай улсын хувьд Ерөнхийлөгчийн цалин төрийн байгуулалтын салбарт хамгийн өндөр цалин байдаг. Зарим парламентын засаглалтай улсад Ерөнхий сайдын цалин хамгийн өндөр нь байх жишээтэй. Тэгэхээр аль ч улсын төрийн тэргүүний цалингийн асуудал нь тухайн улс орны дэлхийн хэмжээнд зарлагдаж яригдаж байдаг цалин. 1 мянган долларын цалинтай л Ерөнхийлөгч болж байгаа юм. Өнөөдөр 1 мянган долларын цалинтай хүн гадаадад ч ажиллаж байна, дотоодод ч ажиллаж байна. Ингэхээр Монгол улсын Ерөнхийлөгчийн цалин бол байх ёстой үүрэг хариуцлага, төрийн тэргүүн гэдэг утгаараа тэр хэмжээнд нь байлгах ёстой гэсэн байр суурьтай байгаа юм. Энэ бол цалин авах эрх биш, цалин авах үүрэгтэй, цаана нь үүрэг хариуцлага нь давхар явж байгаа учраас хууль, эрх зүй, төрийн байгуулалтын асуудал юм.

Хувь хүн цалингаасаа татгалзах асуудал яригдаж болдог. Гэхдээ төрд алба хааж байгаа бол заавал цалин авах үүрэгтэй байгаа юм. Энэ талаасаа тал, талаас нь Төрийн байгуулалтын байнгын хороон дээр яриад, Ерөнхийлөгчийн хоригийн энэ асуудлыг хүлээж авах боломжгүй юм гэсэн дүгнэлтийг Төрийн байгуулалтын байнгын хороо гаргасан. Ерөнхийлөгчийн цалин бусад салбарынхаа цалингаас доор орчихож байна. Ерөнхий цалингийн схем байна. Бид төрийн албан тушаалтны цалингийн асуудлыг их олон удаа ярилаа. Өндөр байгаа талаар ярьсан. Цаашдаа цалингийн нэмэгдлийн асуудлаар хууль, эрх зүйн зохицуулалтыг боловсронгуй болгох ёстой.

Өнөөдөр энд хамрагдаж байгаа хүмүүсийнх нь цалингийн хэмжээ хэдэн хувьд нь байгаа юм. Тэгэхээр Монгол улсын төрд байдаг ганцхан албан тушаалтан, нэг хүний албан тушаалтны цалингийн асуудал ингэхээр цаад цалингийн утга, учир алдагдах гээд байна. Тийм учраас төр төмбөгөр, ёс ёмбогор. Дээр нь хууль, эрх зүйн талаасаа боломжгүй байгаа учраас хүлээж авах боломжгүй байна гэсэн ийм санал гаргасан.

Д.Одбаяр: -Би ингэж хараад байна. Ерөнхийлөгчийн хоригийг уншаад суухад, цаана нь ямар санаа ойлгогдоод байна вэ гэвэл ийм санаа яваад байна. “Би хуулийн төсөл барьчихсан, тэгсэн чинь Засгийн газар хэлэлцэж өгдөггүй, Их Хурал шийдэж өгөөч” гэсэн өгүүлбэр энэ дотор яваад байна. Хуулийн төслийг УИХ-аар хэлэлцүүлэх асуудал Засгийн газрын байр сууринаас болоод хойшлоод байна. Тийм учраас үүнийг хэлэлцтэл нэмэгдлийн асуудлыг болиоч гээд. Бид үүнийг зарчмын дагуу л ярих ёстой юм. Хууль нь өргөн баригдаад ороод ирвэл ярилцах ёстой.

Хоёрдугаарт, нэмэгдлийн асуудал өөр шалтгаанаас үндэслэсэн байж болно, тэнд хууль, эрх зүйн алдаатай зүйл байж болно, бодлогын асуудал байж болно. Ер нь жилдээ 30 хувиар нэмээд байдаг нь хэр зөв бэ гэсэн бодлогын асуудал байж болно. Ингэж огцом нэмэгдүүлдэг, иргэдээ бодохоос илүү инфляцийг хөөрөгддөг. Дэлхийн  банкин дээр ингэж хэлж байсан. “Та бүхний арга хэмжээг ард түмэн чинь хүртсэн нь тун бага шүү. Хэн хүртсэн бэ гэвэл инфляци хүртчихсэн” гээд. Тийм учраас цалингийн нэмэгдлийг огцом хийдэг бодлогоо эргэж харвал яасан юм бэ гэсэн иймэрхүү үндэслэлээр яривал илүү байх байсан юм.

Миний ойлголт бол энэ өгүүлбэрээс тэгж харагдаад байна. Засгийн газартаа тунирхчихсан, тэгээд Их Хурал үүнийг шийдэж өгөхгүй бол болохгүй байна гэсэн. Ийм байдлаар хандаж болохгүй ээ. Засгийн газар, Ерөнхийлөгч, Ерөнхий сайд хоёр хамтраад чиглэл өгөх зарлигаа гаргаад, хоёулаа гарын үсэг зураад явдаг. Тэр дээр хамтарч ажиллаж бодлогоо гаргаж ирээд Их Хуралдаа хэлэлцүүлэх энэ чиглэлээ илүү баривал яасан юм бэ? Ажил хэрэгч талаа илүү баривал яасан юм бэ гэсэн бодол төрөөд байгаа юм.

Зарчмын хувьд энэ байх ёстой асуудал. Ялангуяа С.Эрдэнэ гишүүний хэлж байгаа сурлагын чанартай холбогдуулаад оюутан, сурагчдыг тэтгэлэгтэй, тэтгэмжтэй байлгах, хавтгайд нь биш, үүний үр дүнд сурлагын чанар сайжирдаг, залуучуудын эрдэм боловсрол нь нэмэгддэг, улс, эх орны хөгжих суурь нь баталгаатайгаар тавигдаад явж байдаг. Хажуугаар нь хөдөлмөр эрхлэх боломж байх ёстой. 

Би оюутан байхдаа Энэтхэгт дугуй нөхөөд явж байсан. Иймэрхүү ажил л олдоно л доо. Тарваганы арьс зарж болохгүй шүү дээ. Тийм маягаар хөдөлмөр эрхлэх боломж нь ч олддог, сурлага нь сайн байхаар тэтгэлэг нь ч олддог иймэрхүү санаа тэр хуулийн төсөл дотор байгаа юм байна гэж би ойлгож байна. Тэгээд Засгийн газар бодлого дээрээ анхаараад уялдуулах юм байгаа юм байна, тэгээд удаад байгаа юм байна. Ингэж удаад, бид ойлголцохгүй байгаа учраас Их Хурал шийдэхгүй бол болохгүй боллоо гэж үндэсний эв нэгдлийн илэрхийлэгч ярьж болохгүй ээ. Тийм учраас энэ дээр зарчмаар хандъя. Холбогдох Байнгын хороо нь 100 хувь хүлээж авах боломжгүй гээд татгалзсан юм байна. Ийм л саналтай байна.

Б.Бат-Эрдэнэ: -Баярлалаа. Өөр санал хэлэх гишүүн байна уу?

-Алга байна.

Санал хураая.

Төрийн өндөр албан тушаалтан болон түүнтэй адилтгах албан тушаалын албан тушаалын цалингийн хэмжээг шинэчлэн тогтоох тухай УИХ-ын 2010 оны 10 дугаар сарын 21-ний өдрийн 50 дугаар тогтоолын хавсралтын 1 дэх хэсгийн 1-д хамаарах хэсэгт тавьсан Монгол Улсын Ерөнхийлөгчийн хоригийг хүлээж авах нь зүйтэй гэсэн томъёоллоор санал хураалт явуулъя. Дэмжиж байгаа гишүүд саналаа өгнө үү.

Зөвшөөрсөн

Гишүүдийн олонхийн саналаар  дэмжигдсэнгүй.

С.Энхбаяр зөвлөх хуулийн заалтыг хэлээдэх дээ.

З.Энхболд: - Байхгүй хүмүүс миний саналыг хүлээж авснаар тооцоорой гээд хэлээд гарсан юм.

Ч.Сайханбилэг: -66.6 хувь хүрсэнгүй шүү дээ.

С.Энхбаяр: -Тамгын газрын ажилтан. Их Хурлын чуулганы хуралдааны дэгийн тухай хуулийн 31.6-д “Байнгын хорооны болон нэгдсэн хуралдаанд оролцсон гишүүдийн 3/2 нь буюу 66.6 хоригийг хүлээж аваагүй бол хууль УИХ-ын бусад шийдвэрээр хүчин төгөлдөр хэвээр үлдэнэ” гэсэн заалт байгаа. Энд 12 гишүүнээс 8 гишүүн нь хоригийг хүлээж аваагүй, хувь нь 66.6 болж байна.

Б.Бат-Эрдэнэ: -Ерөнхийлөгчийн хоригийг хүлээж авах боломжгүй гэсэн саналын дүн гарлаа. Гишүүдэд баярлалаа. 

Өнөөдрийн хэлэлцэх асуудал дууслаа. Гишүүдэд баярлалаа. Байнгын хорооны хуралдаан хаасныг мэдэгдье. /гишүүд ээ, ойрхон хуралдах нь/

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

